
አዳመ ባረ ማቻቶ ሄዋኖ ጊደ ሱንዳ፤ አያዉ ጎፐ፥
እዛ ደኡዋን ደእያ አሳ ኡባዉ አቶ።



ሾሻይ መና ጎዳይ ጾሳይ መዳ ዶኣ ኡባፐ አዳ ገናንቻ።
እት ጋላስ ሾሻይ ሄ ምሽራቶ፥ “ጾሳይ ቱሙ ህንተንታ፥
‘ገነትያን ደእያ ም ቴራ ኡባፐ ሞፕተ’ ጌዴ?” ያጊደ
ኦቼዳ።



ምሽራታ ሾሻዉ ዛራደ፥
“ቱይት፥ ጾሳይ ሀዋዳን
ግቤና፤ ኑን ገነትያን ደእያ
ምቱዋ ቴራ ማናዉ ዳንዳዬቶ፤
ሽን ጾሳይ ኑና፥ ገነትያ ግዱዋን ደእያ ም ቴራ ሞፕተ፤
ቦቾፕተ፤ ሄዌ ዮፐ ህንተንቱ ሀይቃንታ ጌዳ” ያጋዱ።” ሾሻይ
ምሽራቶ፥ “ቱይት፥ ህንተንቱ አይነ ሀይቂክታ፤
ጾሳይ ሄዋ ጌዳዌ፥ ሄ ም ቴራ ህንተንቱ
ሞፐ፥ ህንተንቱ አይፊ ዶየትና፥
ሎኡዋነ ኢታ ጾሳዳን ህንተንቱ
ኤራናዋ እ ኤርያ ድራሳ” ያጌዳ።



ምሽራታ ሄ ም ቴራይ ማናዉ ማልእያዋ፥ ጼላናዉ
ሎእያዋ፥ ቃይ አሳይ አዳ ኤራ ደማናዉ አሞይያዋ
ግድያዋ በኣዱ፤ ሄ ም ቴራፐ አካደ ማዱ፤ ቃይ ባረናና
ደእያ ባረ አስናዉካ ሄዋፐ እምና፥ እካ ሜዳ። ሄዋፐ
ኡንቱንቱ ላኡዋ አይፊካ ዶየቴዳ፤ ያትና ኡንቱንቱ
ባረንቶ ካሎ ጺራ ደእያዋ
ኤሬድኖ፤ ባላስያ ግያ ም
ሀይ ስኪደ፥ ባረንቶ ቃንን
ዳንጬድኖ።



ሽን መና ጎዳይ
ጾሳይ ብታንያ ጼሲደ፥ “አዳማ፥ ሀቃን ደአይ?” 
ያጌዳ። ብታኒ፥ “ገነትያ ግዱዋን ነ ኮሻ ስሳደ፥ ታን ካሎ ደእያ ድራዉ፥ ያያደ
ቆሰታድ” ያጌዳ። መና ጎዳይ ጾሳይ አ፥ “ ‘ኔን ካሎ ደኣሳ’ ጊደ ነዉ ኦዴዳዌ
ኦኔ? ታን ኔና፥ ‘ሞፓ’ ጋደ አዛዜዳ ም ቴራፐ ማድዬ?” ያጊደ ኦቼዳ።



ሽን እ፥ “ታናና ደአናዳን ኔን እሜዳ ማጫውና ሄ ም ቴራፐ
ታዉ እምና ማድ” ያጌዳ። መና ጎዳይ ጾሳይ ሄዋፐ ጉየ
ማቻቶ፥ “ኔን ሄዋ አያዉ ኦድ?” ያጊደ ኦቼዳ። ምሽራታ፥
“ታና ሾሻይ ጭምና ማድ” ያጋዱ።



ሄዋ ድራዉ፥ እ ባረ አከቴዳ ቢታ
ኦና ማላ፥ መና ጎዳይ ጾሳይ ኤደነ
ገነትያፐ አ ከሴዳ።



አ ከስ ድጊደ፥ ደኡዋ ምኮ አፍያ ኦግያ ናጋና
ማላ፥ ክሩቤላ ግያ ኪታንቻቱዋነ አ አ
ዎያ ታማ ላጩዋ ማሻ ኤደነ ገነትያፐ
አዋይ ዶልያ ባጋና ዎዳ።



አዳም ባረ ማቻት ሄዋንና አቄዳ፤ እዛ ሻሃሮ ዎደ አቱማ ናኣ የላዱ፤ “መና ጎዳይ
ታና ማድና፥ አቱማ ናኣ ደማድ” ጋደ አ ቃዬላ ሱንዱ። ቃይ አ እሻ አቤላ የላዱ።
አቤል ዶርሳ ሄሜ፤ ቃይ ቃዬል ቢታ ጎሼ።



ኡንደና ዎድያፐ ጉየ፥ ቃዬል ባረ ጋደን ዶልያ ካፐ መና ጎዳዉ ያርሹዋ ያርሼዳ፤
ሽን አቤል ባረ ዶርሳ ዉድያ ግዶን ባይራ የለቴዳ ማራቱዋፐ አክ ሹኪደ፥
ኡንቱንቱ አሹዋፐ ሞያዋ ያርሼዳ። መና ጎዳይ አቤላነ አ
ያርሹዋ አኬዳ፤ ሽን ቃዬላነ አ ያርሹዋ አክቤና።
ሄዋ ድራዉ፥ ቃዬል ሎይ ይሎቴዳ፤ ባረ
ዴሙዋካ ምሴዳ።



ሄዋፐ ጉየ፥ ቃዬል ባረ እሻ አቤላ፥ “አነ ደምባ ቦይተ” ያጌዳ። ኡንቱንቱ ደምባን
ደእሽን፥ ቃዬል ባረ እሻ አቤላ ቦላ ደንዲደ ዎዳ።



መና ጎዳይ ቃዬላ፥ “ነ እሻይ አቤል ሀቃኔ?” ያጊደ ኦቼዳ። ቃዬል ዛሪደ፥ “ታን
ኤርከ፤ ታ እሻ ናግያዌ ታኔየ?” ያጌዳ። ቃዬል መና ጎዳ ስንፐ ከሲደ፥ ኤደነ
ባጋፐ አዋይ ዶልያ ባጋና ደእያ ኖዳ ቢታን ደኤድኖ።



አዳመ ባረ ማቻትና ግስና ሀራ ናኣ
የላደ፥ “ቃዬል ዎዳ አቤላ ድራዉ
ጾሳይ ታዉ ሀራ ናኣ እሜዳ” ጋደ፥ አ
ሴታ ጋደ ሱንዱ።



አዳም ሴታ የሌዳዋፐ ጉየ፥ 800 
ላይ ደኤዳ፤ ሀራ አቱማ ናናነ ማጫ
ናና የሌዳ። አዳም ሙለ 930 ላይ
ደኢደ ሀይቄዳ።



መና ጎዳይ ሄ ዎደ ሳኣ ቦላን ደእያ አሳ ኢታተይ
ዳሬዳዋነ ኡንቱንቱ ዎዛናይ ቆፕያባይ ኡባይ ኡባ
ዎደካ ኢታ ጻላላ ግዴዳዋ በኤዳ፤ መና ጎዳይ
አሳ ሀ ሳኣ ቦላን መዳዎ ካዮቴዳ፤ ባረ
ዎዛናን ሎይ ሴለቴዳ።



ሄዋ ድራዉ መና ጎዳይ፥ “ታን መዳ አሳ ሀ ሳኣ ቦላፐ
ሙለ ይሳና፤ አሳ፥ መህያ፥ ዶኣ፥ ቢታና ጎሸትያ
መታቱዋነ ሳሉዋ ካፎቱዋ ይሳና፤ አያዉ ጎፐ፥
ታን ኡንቱንታ መዳዎ ካዮታድ” ያጌዳ።



ሽን ኖሄ መና ጎዳ ስንን ናሸቴዳ። ኖሄ ሴማ፥
ካማነ ያፌታ ግያ ሄዙ አቱማ ናና የሌዳ።

ጾሳ ናኣ አማንያ ኡባይ መና ደኡዋ አካናፐ አትን፥ የና
ማላ፥ ጾሳይ ሀ አላምያ አሳ ሎይ ሲቄዳ ድራዉ፥ ባረ

መጽ እት ናኣ እሜዳ።



ሮመ 3:23 አያዉ ጎፐ፥ አሳይ ኡባይ ናጋራ ኦዳ፤ ጾሳ
ቦንቹካ ኡንቱንቶ ጉጼዳ።

ሮመ 6:23 አያዉ ጎፐ፥ ናጋራ ጋቲ ሀይቁዋ። ሽን ጾሳይ ኑ ጎዳ ክርስቶሳ የሱሳ ባጋና
እምያ እሞታይ መና ደኡዋ።

እብራዌ 9:27 አሳይ ኡባይ እት ገደ ሀይቃናዉ በሴ፤ ሄዋፐ ጉይያን
ጾሳይ አሳ ፕርዳና።

ኤፈሶና 2:8,9 አያዉ ጎፐ፥ ህንተ ጾሳ አ ኬካተን፥ አማኑዋን አቴድታ፤ ሀዌ ጾሳ
እሙዋፐ አትን፥ ህንተ ኦሱዋና ግደና። ህንተ ዳቡራን ቤትቤና ድራዉ፥ ህንተ

ጬቀትያባይ አያይነ ባዋ።

ሮመ 10:9,10 ኔን፥ “የሱስ ጎዳ” ጋደ ነ ዶናን ማርካቶፐ፥ ቃይ ጾሳይ ሀይቁዋፐ አ
ደንዳዋ ነ ዎዛናን አማኖፐ፥ ኔን አታና። አያዉ ጎፐ፥ አሳይ ባረ ዎዛናን አማኒደ ጽሌ፤

ባረ ዶናንካ ማርካቲደ አቴ።



ዮሃንሳ ምሽራቹዋ 3:16,17 “ጾሳ ናኣ አማንያ ኡባይ መና ደኡዋ አካናፐ አትን፥ የና
ማላ፥ ጾሳይ ሀ አላምያ አሳ ሎይ ሲቄዳ ድራዉ፥ ባረ መጽ እት ናኣ እሜዳ። አያዉ
ጎፐ፥ ጾሳይ ባረ ናኣ ሀ አላምያ አሳ ፕርዳናዉ ኪትቤና፤ ሽን ኡንቱንታ አ ባጋና

አሻናዉ ኪቴዳ።”

1 ዮሃንሳ ኪታ 5:11-13 ስም ማርካተይ ሀዋ፤ ጾሳይ ኑዉ መና ደኡዋ እሜዳ፤
ሄዌካ አ ናኣን ደኤ። ጾሳ ናአይ ደእያ ኦስነ ደኡ ደኤ፤ ጾሳ ናአይ ባይና ኦስነ ደኡ ባዋ።
ጾሳ ናኣ ሱንን አማንያ ህንተንቶ መና ደኡ ደእያዋ ህንተ ኤራና ማላ፥ ሀዋ ህንተንቶ

ጻፋድ።

